Иске Өҗем урта мәктәбе

Басып торам юллар чатында
(Түгәрәк өстәл артында сөйләшү)
Үткәрүче: 
Гараева Дилбәр 
Фирдинат кызы

Аңлатма өлеше
Тәрбия эше уңышлы һәм нәтиҗәле булсын өчен, гаилә һәм мәктәп тыгыз элемтәдә булырга тиеш дип саныйм мин. Укучыларымны гаилә белән мәктәпне тоташтырып торучы элемтә җебе кебек күрәм. Балаларның гаиләләре белән тыгыз элемтәдә торам.

Ата-аналар белән күп төрле эш оештырам, аларны класс эшенә мөмкин кадәр җәлеп итәргә, гаиләнең балаларга йогынтысын көчәйтергә тырышам.

Сезгә тәкъдим итә торган тәрбия чарам – гаилә белән эшләү формасының бер төре.

“Басып торам юллар чатында” дип исемләнгән түгәрәк өстәл артында сөйләшүгә укучылар, аларның әти-әниләре, укытучылар чакырылды. Шулардан өч группа билгеләнде:

1 нче группа – укучылар

2 нче группа – әти-әниләр

3 нче группа – эксперт группа (укытучылар)

Тема: “Басып торам юллар чатында”
Максат һәм бурычлар:
1. Бала шәхесен тәрбияләү һәм үстерү максатларында үзара хезмәттәшлек оештыру.
2. Ата-аналарда педагогик культура һәм актив педагогик караш булдыру.
3. Бала шәхесен үстерүдә гаиләнең һәм гаилә тәрбиясенең статусын күтәрү.

Чараның үткәрү формасы: диспут (түгәрәк өстәл артында сөйләшү.)

Катнашалар: 9 нчы класслар, әти-әниләр, укытучылар.

Үткәрү вакыты: ноябрь, 2002.

Үткәрү урыны: Иске Өҗем мәктәбе.

Җиһазлау: плакатлар, карточкалар, видео һәм аудио кассеталар.

Әзерлек: өйләргә йөреп гаиләләр белән сөйләшү; чакырулар җибәрү; залны бизәү, җылы атмосфера тудыру.

План
1.Гаиләләрне каршы алып, түгәрәк өстәл артына утырту.

2.Кереш әңгәмә. Диспутның бүлекләре белән таныштыру.

3. Диспут.

· Мин яшим, мин – бу дөньяның бер кешесе.

· Тормышның мәгънәсе нәрсәдә?

· Кеше катлаулы тормыш ситуацияләрендә.

· Җәннәт – әниләр аяк астында.

· “Әткәм – икенче канатым”.

· Начар гадәтләрдән ничек сакланырга?

4. Йомгаклау.

Мин яшим, мин – бу дөньяның бер кешесе
Бу дөньяда яшәү җиңел түгел,

Һәр вак - төяк өчен җаның янса,

Намуссызлар, вөҗдансызлар өчен

Үз вөҗданың әгәр газапланса.

Җиңел түгел, бу җирдәге бөтен

Яманлыкка үчле-тешле булсаң –

Җиңел түгел яшәү Кеше булсаң.

- - - - - - - - - - - - - - - - - - - - - -

Ләкин кеше башын салса салыр,

Кешелеген барыбер саклап калыр.

(З.Насыйбуллин)

Кош очар өчен, кеше бәхет өчен яратылган. Бәхетле булу өчен бик күп нәрсә: тамак тук, өс бөтен, көнкүреш уңайлыклары, сине ярата торган кеше, җаның теләгән эш, туасы көнгә ышаныч булу, бигрәк тә үз тирәңдәге кешеләрнең сине ихтирам итүе кирәк. Әйтелгәннәрнең барысының да кадерен белү зарури. Чөнки мул тормышта яшәп тә, иркәләп-назлап кына үстерелгән кеше башкаларга ихтирамсыз булырга мөмкин. Тәүфыйклы булу – кешегә иң кирәкле сыйфат.

*Заман кешесе нинди булырга тиеш дип саныйсың? (Язма эш)

(Бу сорау ике төркемгә дә бирелә. Җавапларны эксперт группасы чагыштыра, нәтиҗә ясый).

Тормышның мәгънәсе нәрсәдә?

Кеше өчен иң әвәле – намус дигән,

Намусыңны сатып, итмә табыш, дигән.

Байлык өчен илен – көнен саткан кеше

Ике дөнья өчен дә ул явыз дигән.

Икенче иң кыйммәтлесе – акыл, дигән,

Акылсызда тәүфыйкъ ягы такыр, дигән.

Акылсызда намус та юк, иман да юк,

Ялганга ант итеп барып сатар, дигән.

Өченче иң кыйммәтлесе - әдәп, дигән,

Әдәп – көчле мәхәббәткә сәбәп, дигән.

Әдәпсездә бәхет тә юк,тәүфыйкъ та юк,

Кеше исеме күтәрү гаҗәп, дигән.

Дүртенчесе иң кыйммәтлесе – күңел, дигән,

Күңеле бозык кеше кеше түгел, дигән.

Бозыкларга җир өстеннән асты яхшы,

Яшәмә дә, үлеп, җиргә күмел, дигән.

Бишенчесе иң кыйммәтлесе – сабыр, дигән,

Сабыр кеше зур бәхетләр табар,дигән.

Бер дә юкка ачуланып дөнья бозу

Бер кайгыдан икенчегә салыр, дигән.

*Сезнең өчен тормышның мәгънәсе нәрсәдә? (язмача)

“Әткәм икенче канатым”

Бала өчен бәхет гаиләдә акыллы әни булуда гына түгел, бәлки акыллы әти булуда да.

*Әти булу нәрсәне аңлата? Нинди соң ул чын әти?

- Ул эш урынында тир түгеп эшләүче, өйгә кайткач, шатланып каршы алган баласын кочаклап сөюче, хатынына ягымлы, әти-әнисенә игътибарлы һәм ихтирамлы, өйгә шатлык алып кайтучы, сөю һәм хәстәрлек күрсәтүче. Ул, улын янына чакырып, бергәләп кадак кагарга, башка эшләргә өйрәтүче дә, балалар шаярганда ризасызлык күрсәтеп кашын җыеручы да, баланы шелтәләргә җыенган әнигә карап, “ул башка алай эшләмәс”, – дип җәзаны җиңеләйтүен үтенүче дә.

Тормышта көчле рухлы, кешелекле һәм сөйкемле әтиләр генә киңәш бирерлек вакытлар да күп була.

Әти кеше һәр адымы, һәр эшләгән эше белән дә балаларын тәрбияли.

*Укучылар группасына сорау:

- Әтиегезнең нинди сыйфатларын башкаларга үрнәк итеп куяр идегез?

- Сине әтиең һәрвакыт аңлыймы?

* Әтиләргә сорау:

- Сезнең улларыгыз – булачак әтиләр. Аларга нинди киңәшләр бирер идегез?

“Атаның улына бирелгән вакыты аның бәхетле язмышы белән үзенә кире кайта”, диелә Иран халык мәкалендә. Бу сүзләргә никадәр тирән мәгънә салынганын һәрберебез аңлый.

Кеше катлаулы тормыш ситуацияләрендә

Безнең дөнья олылар һәм балалардан тора. Кайвакытта без бер-беребезне аңлый, кызгана, тоя беләбезме?

Хөрмәтле әти-әниләр. Сезгә балалар исеменнән мөрәҗәгать итәсем килә.

Без юлларга чыктык кына,

Күңелләрдә якты теләк.

Иң дөрес, иң туры юлны

Сайлашырга сез кирәк.

Алда киртәләр дә булыр,

Югалып калсак кинәт-

Егылганда тотынырга,

Көч бирергә сез кирәк.

Сүнгән чакта өметебез,

Калмаган чакта терәк

Күз яшьләрен сөртә-сөртә

Юатырга сез кирәк.

Боекмасын өчен күңелләр,

Кимсенмәс өчен йөрәк-

Сез кирәк әти-әниләр,

Безгә һәрчак сез кирәк.

Безнең тормышта гаиләдә, мәктәптә һәм урамда туарга мөмкин катлаулы хәлләр еш була. Бүген без сезнең белән шундый каршылыклы ситуацияләрдән чыгу юлларын бергәләп эзләрбез. Киңәш сорап эксперт группасына мөрәҗәгать итәрбез.

Укучыларга:

1) Сезне һәрвакыт классташыгыз кыерсыта, сез үзегезне ничек тотарсыз?

2) Кайвакытта сез әти-әниләрегезгә дөресен сөйләмисез. Сезне намусыгыз борчымыймы?

3) Үзегезнең әти-әниегезне дустыгыз дип саныйсызмы?

Әти-әниләргә:

1) Улыгызның тәмәке тартуын сиздегез ди. Мондый очракта сез үзегезне ничек тотарсыз?
2) Кайбер әти-әни балага нәрсә сораса шуны алып бирә: башта сәгать, аннары джинсы, магнитофон, мотоцикл. Бала: “укымыйм”- дип куркыта, әйбер тырышып укысын дип алына. “Без авырлыклар күреп үстек, балабыз рәхәт яшәсен”, - дигән ата-ана аңа өйдә дә берни эшләтми. Сезнең фикерегез?

3) Балагызның кесәсендә акчалар күренә башлавын сиздегез. Моны борчылырлык сәбәп дип саныйсызмы?

Эксперт группаның фикерләрен тыңлап үтик.

Аларның киңәшләре:

· Әгәр бала хаталана икән, аны намусы борчый. Сез балага җәза бирсәгез, аның намусы тына.

· Бала – тормыш чәчәге. Сезнең балаларыгыз сезне шатландыра һәм борчый. Әти-әниләрнең теләге һәрвакытта да балаларның мөмкинлеге белән туры килмәскә мөмкин.

Ә минем укучыларга шуны әйтәсем килә.

Әгәр дә бәла килсә, ышан: аны җиңәргә мөмкин. Һәр нәрсә дә үзгәрә; дусларыңа, кемгә дә булса мөрәҗәгать ит – ярдәм итәрләр. Киң күңелле кешеләр күп бу дөньяда. Һәм иң мөһиме сине һәрвакыт саклаучы һәм яклаучы әти-әниең булуын онытма.

Җәннәт - әниләр аяк астында

“Тирә-юньдәгеләргә игътибарлы булыгыз. Кешеләргә ярдәм кулыгызны сузарга әзер торыгыз. Яхшылык җирдә ятмас. Башкаларга булыша алуыгызга сөенеп яшәргә өйрәнегез”, – дип әниләрегезнең еш әйткәне бардыр.

Әниләр һәрвакыт баласына изге теләктә була.

... Менә әниең сиңа ниндидер гозерен әйтә, йомыш куша. Кушканны, әйткәнне үзеңә зур бәхет һәм мәртәбә санап, җиренә җиткереп үтә.

Үкенүләрем кимрәк булсын дисәң, алар исән чакта карашларына күләгә төшермә, яхшы укуың, матур яшәвең, игелекле гамәлләр кылуың белән сөендер.

Минем сезгә бер гыйбрәтле хәл турында сөйлисем килә.

· Бер малай әнисе белән генә тора. Ул, улы начарлык эшләгән саен, рәшәткәгә бер кадак кага бара. Еллар уза, бала үсеп буйга җитә. Армиягә барып кайта. Беркөнне ул кадакларга игътибар итә һәм әнисе янына килеп: “Әни, нигә син шулай күп итеп кадаклар кактың?” – ди.

Әнисе: “Улым, менә син бер начарлык эшләгән саен мин бер кадак кага бардым. Күрәсеңме, ничаклы алар?” – ди. Улы уйга кала һәм гел яхшылыклар гына эшләргә сүз бирә. Менә ул олыгая, әнисе дә карчыкка әйләнә. Әнисе янына беркөнне килә дә: “Әни, кара әле, рәшәткәдә бер кадак та калмады. Мин яхшылык эшләгән саен берсен ала бардым. Начарлыкларыма каршы яхшылык эшләдем”, – ди. Ә әнисе болай дип җавап бирә: “Улым, әйе син күп яхшылыклар эшләдең һәм шулай итеп, начарлыкларыңны бетердең дә кебек, тик әнә, кара әле рәшәткәләргә, никадәр кадак эзләре калган бит”.

Әти-әниләрегез һәм без укытучылар миһербанлык орлыклары “чәчәбез”. Алар уңдырышлы җиргә төшсә һәм шытып чыкса, без бик шат булыр идек. Ул үсентеләрнең җимешләрен күреп сөенергә насыйп булсын.

Начар гадәтләрдән ничек сакланырга

Тәмәке тарту һәм аракы эчү - бүгенге заман яшьләрен һәм аларның әти- әниләрен борчыган проблемаларның берсе.

Конкрет мисалларга күз салыйк. Хәзер эксперт группа сезне күңелсез саннар белән таныштырыр.

Алкоголикларның гомере эчмәүчеләргә караганда 20 елга кимрәк, спиртлы эчемлекләр белән мавыгучыларның 95%ы - гастрит, ашказаны авыруларына дучар ителгән, күп эчүчеләр арасында үлүчеләр ике тапкырга артык. Көнкүрештә 20%ы, урамда җәрәхәт алучыларның 46%ы алкоголь белән бәйле.

Эчүчелек аркасында һәр эшләгән кеше елга кимендә 25-30 прогул ясый. Шул сәбәпле ел саен 170000 кеше эштән куыла. Җитештерүчәнлек 52% ка кими, хезмәт тәртибе какшый. Техника ватыла, әрәм-шәрәм булып юкка чыга. Авыл хуҗалыгында югалтулар 40%ка җитә. Авылда эчүчелек исәптә һәм контрольдә түгел.

Илдә акылга зәгыйфь балалар мәктәбендә 300000нән артык бала укый. Аларның саны елдан ел арта. Дөнья статистикасы шуны раслый: акылга зәгыйфь балаларның 60%ы эчүче әти-әниләрдән туа. 18 яшькә кадәр исерткеч эчемлекләр кулланучылар 95%ка җиткән.

Ил буенча 25% тулы булмаган гаилә исәпләнә, алардан туган балаларның 41%тының тәртибендә тискәре якка үзгәреш бар. Җинаять ясаучылар саны арта. Әхлак таркала: гаиләдә ата-ананың тоткан урыны какшый, балалар җинаять юлына басалар, урлашалар,алдашалар, наркоманнарга әвереләләр.

Тәмәкедә наркотик көч бар. Кеше организмы, аеруча яшь, формалашып бетмәгән организм моңа тиз бирешә, каршы тора алмый. Тикшерүләр күрсәткәнчә, кеше гомерен тәмәке 5-15 елга кадәр кыскарта. Бер сигарет гомерне уртача 7 минутка киметә. Йөрәк эшчәнлеген какшата, ашказаны, эчәк авыруларын тудыра.

Тәмәке С витаминының тәэсирен бетерә, ягъни сезнең гомерегезне саклаучыны “урлап китә”. Лаборатор тикшеренүләр шуны раслый: бер пачка сигарет тартучы кеше, организм өчен кирәкле С витаминын булдыру өчен, 20 апельсин ашарга тиеш.

Тәмәке тарту төрле бәлаләргә китерә, фаҗигаләр тудыра. Әйтик, урманда тәмәке утыннан янгыннар еш чыга. Йортларда, исерекләр сүндерелмәгән тәмәке кабып йоклау сәбәпле, үлү, газ плитәләре шартлау очраклары да юк түгел.

Сораулар:

1. Тәмәке тарту гаиләгә нинди зыян ясый?

2. Кеше алкогольдән котыла аламы?

3. “Тәмәке белән бергә тартучы да яна” дигән сүзнең мәгънәсен ничек аңлыйсыз?

Бу зарарлы гадәтләргә гадәтләнмә. Әти-әниең, туганнарың һәм үзеңнең киләчәгең турында уйла.

Йомгаклау

Бүген без сезнең белән укучыны, әти-әнине һәм укытучыны борчыган мәсьәләләр турында сөйләштек. Бу сөйләшүдән һәркем үзенә кирәкле мәгълүмат, азмы-күпме тәҗрибә туплагандыр дип ышанам.
Тормышның бер төп кагыйдәсе бар: сине аңласыннар дисәң, үзең дә башкаларны аңларга тиешсең.
Шуңа күрә, гаиләдә барысы да яхшы булсын дип яшәргә тырышыгыз. Һәммәгез дә гаиләдә бәхетле булыгыз. Сезнең йортыгызда һәрвакыт ярдәмләшү һәм үзара аңлашу өстенлек итсен, тормышыгыз рухи һәм материаль яктан бай булсын.
(“Бәхетле булыгыз” җыры белән тәмамлана).

